
TOFİQ CAVADOVUN PORTRET YARADICILIĞINDA İNSAN 

OBRAZININ BƏDİİ İFADƏSİ 

 

Xülasə: Məqalədə Tofiq Cavadovun yaradıcılığına, xüsusilə də onun 

portret janrında formalaşdırdığı özünəməxsus bədii-estetik düşüncə tərzinə 

nəzər salınır. Tofiq Cavadovun insan obrazına yanaşması təkcə zahiri cizgilərin 

təsviri ilə məhdudlaşmır, əksinə, onun əsərləri insan ruhunun gizli qatlarına 

enən, daxili gərginlikləri, mənəvi axtarışları və emosional yaşantıları üzə çıxaran 

dərin fəlsəfi baxışın məhsuludur. Rəssamın portretləri məkan və zaman 

anlayışından kənara çıxaraq, insan varlığının mənəvi mahiyyətinə toxunan bədii 

aynaya çevrilir. 

Məqalədə rəssamın yaratdığı obrazların psixoloji vəziyyəti, tünd rənglərin 

dominantlığı, işıq və kölgə kontrastı vasitəsilə qurulan dramatiklik və s. aydın 

şəkildə təhlil edilir. T. Cavadovun hər bir portreti həm konkret bir insanın həyat 

izlərini daşıyır, həm də bütöv bir dövrün ruhunu, sosial mühitin nəfəsini, insan 

taleyinin psixoloji ifadəsini özündə cəmləşdirir. 

Nəticə olaraq, Tofiq Cavadovun portret yaradıcılığı Azərbaycan təsviri 

sənətində insanın mənəvi bütövlüyünü, onun emosional və psixoloji aləmini 

dərinliklə əks etdirən bənzərsiz bir mərhələ kimi dəyərləndirilir. Rəssamın 

əsərləri bədii-estetik zövqlə yanaşı, dərin düşüncəyə yol açan, tamaşaçını öz 

daxili dünyası ilə üz-üzə qoyan bədii təcrübə kimi olduqca dəyərli sənət 

nümunələridir və milli rəngkarlığımızda humanist ideyaların parlaq 

təcəssümüdür. 

Açar sözlər: Tofiq Cavadov, portret janrı, Azərbaycan rəngkarlığı, insan 

obrazı, bədii üslub, psixoloji dərinlik, bədii-fəlsəfi yanaşma, obrazın daxili 

aləmi. 

Azərbaycan təsviri sənət tarixində özünəməxsus fərdi üslubu və zəngin 

yaradıcılıq xüsusiyyətləri ilə seçilən sənətkarlardan biri Tofiq Cavadovdur. 

Onun daxili dünyasının əks-sədası kimi yaranan əsərləri təkcə rəssamın yaradıcı 

təxəyyülünün məhsulu deyil, həm də dövrün ruhunun, xalqın estetik 

duyumunun, milli koloritin və bəşəri dəyərlərin sintezidir. Bu baxımdan, o, 

rəngləri danışdırmağı, formaları duyğularla yoğurmağı bacaran nadir 

sənətkarlardandır. 

Abşeron rəssamlıq məktəbinin parlaq nümayəndələrindən biri olan Tofiq 

Cavadovun yaradıcılığına nəzər saldıqda, ilk olaraq onun təsvir etdiyi obrazlara, 

məkan və zaman anlayışlarına dərin və fəlsəfi yanaşma tərzi diqqəti cəlb edir. 

Tofiq Cavadovun hər bir tablosu, sanki tamaşaçının daxili dünyasında dərin bir 

sükut yaradır. Bu səssizlik həm də dərin düşüncəyə və mənəvi qavrayışa açılan 

bir qapıdır. Rəssamın yaradıcılığı yalnız tamaşaçının estetik zövqünü oxşamaqla 

kifayətlənmir, həm də onun mənəvi aləmi formalaşdırır. 

Tofiq Cavadovun hər bir əsəri kontemplativ, yəni təfəkkürə yönəldən bir 

bədii təcrübə yaşadır. Rəssamın zamanın fövqündə dayanan əsərlərində səssiz 

harmoniyanın son dərəcə ekspressiv rəng dili formalaşır. T. Cavadovun 

yaradıcılığında rəng sadəcə estetik baxımdan deyil, eyni zamanda məna 

daşıyıcısına çevrilir. Bu mənalar isə zaman, yaddaş, məkan və insan varlığının 

fəlsəfi təhlili ilə səsləşir. “Rəssam hesab edirdi ki, əgər fikir meydana gəlibsə, 

onun beyində gəzdirmək və təsviri sənətdə təcəssüm etdirmək lazımdır. O, 

təsviri sənətin göz oxşamasını istəmirdi. O, istıyirdi ki, rəng qara istiot kimi təsir 

etsin” [3, səh. 38]. 

Tofiq Cavadov xüsusilə portret janrında əsərləri ilə tanınaraq, bu sahədə 

özünəməxsus üslubu və dərin psixoloji yanaşması ilə seçilmişdir. Qeyd 

etməliyik ki, T. Cavadov portretlərində sənaye mühitinin əməkçi obrazlarını – 

fəhlələri, poladəridənləri, neftçiləri, həmçinin fərdi obrazları təsvir etmişdir. 

Rəssamın portretləri xarici görünüşün bədii təsvirini göstərməkdən savayı, 

insanın daxili aləmini, duyğularını, təlatümlərini, mənəvi vəziyyətini açıq 

şəkildə əks etdirir. Belə yanaşma rəssamın yaradıcılığını yalnız təsviri səviyyədə 

deyil, eyni zamanda fəlsəfi və mənəvi-psixoloji dəyərlər müstəvisində 

dəyərləndirməyə əsas verir.  

T. Cavadovun sənaye mühiti və ağır fiziki əmək mövzusuna həsr olunmuş 

portretlərində təsvir olunan insanlar sadəcə konkret şəxs tipi kimi deyil, həm də 

müəyyən bir sosial təbəqənin, epoxanın və ideoloji münasibətin daşıyıcısı kimi 

təqdim olunurlar. Bu əsərlərdə fərdilik əsasən obrazın üz cizgilərində, 

baxışlarında, duruşunda, bədən dili və s.-də ifadə olunur. T. Cavadov obrazın 

daxili dünyasını, ruh halını, yaşantılarını sərt, qürurlu, təmkinli üz ifadəsi, 

yorğun və düşüncəli gözləri vasitəsilə görüntüyə gətirirdi. Yəni tamaşaçı həmin 

şəxsin insan kimi kim olduğunu, hansı psixoloji hal içində olduğunu “oxuya 

bilirdi”. Beləliklə, bu obrazların timsalında təkcə fərdi insan surəti deyil, bütöv 

bir sosial təbəqənin, bəzən isə ideallaşdırılmış “xalq qəhrəmanı”nın simvolik 

obrazı formalaşırdı. 

“Əsasən, insanın qəlbini rentgen şüaları tək dəlib keçən, müşahidə edən 

gözlərin üzərinə düşən məna ağırlığı tamaşaçını olduqca həyəcanlandırır. 

Tamaşaçı, sanki, həmin gözlərdə özünü görür, ruhunun güzgüsü ilə qabaq-

qabağa dayanır. Tofiqin yaratdığı portretlər insanı güclü bir psixoloji imtahana 

çəkir. Onun portretləri üçün səciyyəvi olan fəlsəfilik və dramatizm xüsusi bir 

həzinlik və qəlb döyüntüsü ilə müşayiət olunur” [1, səh. 62]. 

Rəssamın əsərlərində istifadə etdiyi tünd tonlar və zəngin kolorit onun 

palitrasının dominant xüsusiyyətini təşkil edir. Bu, rəssamın portretlərinə təsir 

gücü, daxili gərginlik, dramatizm və ekspressivlik bəxş etmişdir. Onun 

obrazların üz cizgilərinin modelləşdirilməsində işıq və kölgə kontrastlarından 

istifadə etməsi insan təbiətinin emosional və dramatik dərinliyini görməyə 

imkanı verir. Məsələn, “Fəhlə portreti” (1950), “Metallurq” (1950), 

“Poladəridənin portreti” (1958-59), “Neftçi” (1958-59), “Rəssam Kamal 

Əhmədin portreti” (1958-59), “Dostu Tofiqin portreti” (1958-59), “Çəkməçi 

Məşədi Qasım” (1958), “Avtoportret” (1959-61), “Operator qız” (1960-63) və s. 

“Metallurq” portreti sosial məzmunlu əsərdir, burada fərd zəhmət və əmək 

idealları çərçivəsində təqdim olunur. Cavadovun yaradıcılığında bu portret, 

sənaye əməkçisinin sosial mövqeyini və insan taleyini əks etdirən bir simvolik 

model kimi çıxış edir. Bu portret vasitəsilə rəssam sənaye həyatının reallıqlarını 

sənət dili ilə ifadə edir. 

Tofiq Cavadovun “Metallurq” portretində diqqət dərhal obrazın üz 

ifadəsində, xüsusən də gözlərində cəmləşir. Metallurqun sərt, konturları aydın 

çəkilmiş simasında qırışlar əməyin izləri və yorğunluq əlamətləri qabarıq 

xətlərlə müəyyən edilir. Bu obrazın həm fiziki, həm də mənəvi dünyasının 

açılması üçün əsas bədii ifadə vasitələrindəndir. Obrazın üzünün sərt, eyni 

zamanda səmimi şəkildə əks etdirməsi, onun həm zəhmətkeş, həm də dərin 

düşüncəli olduğunu göstərir. 

Cavadovun palitrasında əsas yer tutan tünd rənglər, xüsusən qəhvəyi, boz 

və tünd göy tonları metallurqun da sərt və ağır iş şəraitini simvolizə edir. 

İşıqlandırma üzün fakturasını və ifadəsini daha çox ön plana çıxarır. Kolorit və 

işıqlandırma arasında yaradılan kontrast obrazın daxili gərginliyini və həyatın 

ağırlığını vurğulayır. 

Portretdə ifadə edilən psixoloji vəziyyət mürəkkəbdir. Yəni həm 

yorğunluq, həm dözümlülük, həm də qürur hissi müşahidə olunur. Metallurqun 

gözlərində kədər və eyni zamanda dayanıqlıq var. Bu xüsusiyyət rəssamın sosial 

realizm ənənələrindən uzaqlaşaraq obrazı daha çox insan kimi təqdim etmək 

cəhdi ilə bağlıdır.  

Tofiq Cavadovun “Metallurq” portreti həm bədii-estetik, həm də sosial-

psixoloji səviyyədə zəngin və mürəkkəb bir əsərdir. O, realist təfəkkürlə yanaşı, 

obrazın daxili dünyasını, sosial mövqeyini və insanlıq dəyərini səmimi və 

ekspressiv şəkildə təqdim edir, bununla da Azərbaycan rəssamlıq məktəbinin ən 

mühüm humanist ənənələrinə sadiqliyini nümayiş etdirir. 

Tofiq Cavadovun “Kamal Əhmədin portreti” əsəri rəssamın portret 

janrında yaratdığı özünəməxsus nümunələrdən biridir. Rəssamın tipik fırça 

yaxılarının aydın göründüyü bu portret onun insanın xarakterini dərindən 

duymaq, emosional və mənəvi dünyasını ifadə etmək meyilini göstərir. Burada 

o, artıq sənaye mövzusundan uzaqlaşaraq, fərdi insan obrazına müraciət edir. Bu 

əsərdə Kamal Əhməd sakit, düşüncəli vəziyyətdə təsvir olunsa da, onun baxışı 

və üz cizgiləri dərin daxili enerjini ifadə edir. Rəssam digər əsərlərində olduğu 

kimi burada da soyuq və isti tonların kontrastını ustalıqla görüntüyə gətirmişdir. 

Bildiyimiz kimi, T. Cavadov üçün portret sadəcə fiziki oxşarlıq deyil, 

insanın daxili aləminin təcəssümü idi. Rəssam “Kamal Əhmədin portreti”ndə 

qəhrəmanı idealizə etmir, obrazın daxili aləmini olduğu kimi, səmimi və real 

çalarlarla təsvir edir. Bu yanaşma T. Cavadovun portret janrında öz fərdi 

üslubunu formalaşdırdığını göstərir. 

Tofiq Cavadovun “Kamal Əhmədin portreti” Azərbaycan təsviri sənətində 

insanın mənəvi bütövlüyünü rəng və forma vasitəsilə ifadə etməyin uğurlu 

nümunəsidir. Əsər həm realist məktəbin ənənələrinə sadiqdir, həm də müəllifin 

fərdi axtarışlarını, yəni rəngin ifadə imkanlarını, fırça yaxılarının emosional 

gücünü və s. özündə birləşdirir. 

Bütün bunlar göstərir ki, Tofiq Cavadovun portret janrına gətirdiyi fərdi 

yanaşma, forma və məzmun harmoniyası, psixoloji və fəlsəfi dərinlik 

Azərbaycan rəngkarlığında mühüm mərhələdir. Demək mümkündür ki, onun 

yaratdığı portretlər humanist bədii yanaşmanın məhsuludur. Çünki onun 

obrazlarında real həyatın iztirabları, tənhalıq, daxili təlatümlər və s. öz ifadəsini 

tapır. Bu baxımdan, rəssamın portretləri təsviri sənətin insanı tanımaq üçün nə 

qədər güclü bir vasitə olduğunu sübut edir.  

Tofiq Cavadovun əsərləri təkcə bədii zövqü oxşayan təsvirlər deyil, eyni 

zamanda zamanın və məkanın fəlsəfi interpretasiyasıdır. Yəni bu sənət insanı 

sadəcə baxmağa deyil, düşünməyə, dərk etməyə və hiss etməyə vadar edir. 

Beləliklə, bütün bunlar T. Cavadovun əsərlərinin Azərbaycan təsviri sənətində 

estetik, humanist və mənəvi dəyərlərin sintez olunduğu nadir nümunələrdən 

olduğunu deməyə imkan verir. 

Нармин Керимли Мухтар кызы  

Художественное выражение образа человека в портретном 

творчестве Тофика Джавадова 

Резюме: В статье рассматривается творчество Тофика Джавадова, в 

особенности его самобытное художественно-эстетическое мышление, 

сформировавшееся в жанре портрета. Подход художника к изображению 

человека не ограничивается лишь передачей внешних черт, напротив, его 

произведения проникают в скрытые пласты человеческой души, раскрывая 

внутреннее напряжение, духовные искания и эмоциональные 

переживания. Портреты художника выходят за рамки пространственно-

временных понятий и превращаются в своеобразное художественное 

зеркало, отражающее духовную сущность человеческого бытия. В статье 

подробно анализируются психологическое состояние создаваемых 

художником образов, доминирование тёмной палитры, драматизм, 

достигнутый посредством контраста света и тени, и другие выразительные 

средства. Каждый портрет Тофика Джавадова несёт в себе не только следы 

судьбы конкретного человека, но и дыхание целой эпохи, социальную 

атмосферу времени, психологическую выразительность человеческой 

натуры. В итоге портретное творчество Тофика Джавадова оценивается 

как уникальный этап в азербайджанском изобразительном искусстве, 

глубоко раскрывающий духовную целостность человека, его 

эмоциональный и психологический мир. Его произведения представляют 

собой не просто художественно-эстетические образы, но и ценный опыт 

глубокого созерцания, побуждающий зрителя к внутреннему 

размышлению. Эти работы являются ярким воплощением 

гуманистических идей в национальной живописи. 

Ключевые слова: Тофиг Джавадов, жанр портрета, азербайджанская 

живопись, образ человека, художественный стиль, психологическая 

глубина, художественно-философский подход, внутренний мир образа. 

 

Narmin Kerimli Mukhtar gizi  

The Artistic Expression of the Human Image in 

Tofiq Cavadov’s Portrait Art 

Summary: The article examines the artistic legacy of Tofiq Cavadov, 

particularly his distinctive artistic and aesthetic thinking formed within the 

portrait genre. The artist’s approach to depicting the human figure goes beyond 

rendering external features; rather, his works penetrate the hidden layers of the 

human soul, revealing inner tension, spiritual quests, and emotional experiences. 

Cavadov’s portraits transcend spatial and temporal perceptions and turn into a 

kind of artistic mirror reflecting the spiritual essence of human existence. 

The article provides a detailed analysis of the psychological states 

embodied in the artist’s characters, the dominance of dark tonalities, the dramatic 

effect achieved through the contrast of light and shadow, as well as other 

expressive means. Each portrait by Tofiq Cavadov carries not only the traces of 

an individual’s fate but also the breath of an entire era, the social atmosphere of 

its time, and the psychological expressiveness of human nature. 

Ultimately, Tofiq Cavadov’s portrait art is evaluated as a unique stage in 

Azerbaijani fine art, one that profoundly reveals the spiritual integrity of the 

human being and its emotional and psychological dimensions. His works are not 

merely aesthetically pleasing images but also a valuable experience of deep 

contemplation, encouraging the viewer to engage in inner reflection. These 

works stand as a vivid embodiment of humanistic ideas in national painting. 

Key words: Tofiq Cavadov, portrait genre, Azerbaijani painting, human 

image, artistic style, psychological depth, artistic-philosophical approach, inner 

world of the character 

